
ZEZÜ-KRI ALÏ TANGANÎ BÎANÎ NA GBÄTÄ TÎ JERUSALEM
Ë yeke bâa ânde âtënë kwê tî Mbëtï sô ë dîko awe sô pëpëe. Me mbï yê tî bâa âkötä tënë ûse sô :

I. SÔ, GBÏÄ TÎ NYE ?
1. Âgbïä tî ködrö fadësô ayeke kpë gï na ânenêe kutukutu... Âla tî kôzo ayeke tambêla gï na ndö tî âpendere mbârâtâ tî ngangü. Me Zezü-Krîst, Gbïä tî âgbïä tëtî lâkwê-lâkwê, a îri tï lo gï kêtê lëlë...

2. Bîanî, na lê tî âzo, lëlë ayeke nyama tî nëngö-ndo ôko pëpëe ! Me nye ayeke nzönî ahön : nëngö-ndo tî zo, wala tî Nzapä ?

3. Yingö tî Nzapä azîa na bê tî adisciple tî dabê tî âla na kpïngbä amiracle kwê sô Zezü asâra na lê tî âla, na tî wara kötä ngîâ sô apûsu âla tî dëköngö na yängö ïrï tî Zezü töngana taâ Gbïä tî âgbïä, sô Lo löndö na Nzapä.

Nye laâ mo bâa ngangü tî Nzapä da, na yâ finî tî mo-mvenî, sï lâsô, mo lîngbi mû gloire ndâli nî na Nzapä tî mo ?

4. Töngana âde Nzapä asâra kpïngbä-yê na yâ finî tî mo pëpë, hûnda terê tî mo mbîrîmbîrî na lê tî Lo : mo mû na Lo ndo kwê na yâ bê tî mo aweêe ?

II. MAWA MÎNGI ÂNDE  NA JERUSALEM !
1. Mbëtï tï Nzapä atene : "Mängö-tënë ayeke nzönî ahön sacrifice" !
Zezü-Kri ayeke taâ Mêlengê tî Nzapä : Lo fa nî na gïgï na âzo, na lêgë tî särängö miracle mîngi. Na mbâgë ngâ, atâa Lo yeke Gbïä tî âgbïä tëtî lâkwê-lâkwê, na Lo lîngbi sâra yê kwê sô Lo yê, Lo gbô zo na ngangü, tî yêda na tënë tî yângâ tî Lo pëpëe. Me Lo yeke prophète : Lo hînga yê kwê tî nzönî wala tî sïönî, sô ânde ayeke gä kekerêke ; Lo hônde nî ngâ ôko pëpëe ! Sô, bê ? !

2. Prophète ayeke zo sô Nzapä asoro Lo, azîa Tënë tî Lo na yângâ tî lo, tî tënëngö pekô nî na âmbâ tî lo.

Töngana lo yeke sâra kwa tî lo tî prophète na taâ lêgë nî, sô a tene, töngana lo yeke kpë marä tî sïö-yê kwê na yâ finî tî lo, yê kwê sô lo tene nî, ayeke sï, tëtî ngangü tî Nzapä tî lo ayeke na ndö tî lo.

Wamäbê : mo yeke sâra kusâra tî mo tî prophète tî lâsô (ïrïngö âzo tî kpë mbanga, na tî gä na Nzapä) töngana nye ?

3. Prophète alîngbi sâra marä tî miracle ndê ndê kwê, me sô a mû finî tî lâkwê-lâkwê na zo ôko pëpëe ! Gï töngana zo amä yângâ tî wakwa tî Nzapä, sï lo kpë, lo hônde terê na gbe tî mênë tî Zezü : innnnn ! ! Sô a mû na lo finî bîanî, tëtî mênë tî Zezü atâa awe ndâli tî lo, na a sukûla lo nzönî awe na lê tî Nzapä tî Finî !

Wamäbê : mo hînga âzo ôke, sô ake tî mû bê tî âla awe na Nzapä, na lêgë tî fängö-tënë tî mo ?

4. Toto na kötä vündü mîngi na gbe tî Nzapä tëtî salut tî âla ! Vîi pekô tî mo na ngonzo na âla pëpëe, me mo gi âla na kötä ndöyêe kwê na bê ! Ngbâ tî mû ngoi mîngi tëtî âla, tëtî mo ngâ : Krîst agi mo giriri töngasô, kôzo tîtene Yingö adêngi bê tî mo, tî hînga Sauveur tî mo !

Girisa pëpëe, îtä :

"Na lêgê tî ngangü sô zo ayeke na nî, wala na lêgë tî gbüngö zo na ngangü pëpëe, me na lêgë tî Yingö tî Mbï, L'Eternel ti Sabaoth a tèné" (Zacharie 4 : 6).

